Сўнгсўз ўрнида
ЯХШИ КИТОБ ЖАМИЯТ КЎЗГУСИГА АЙЛАНА ОЛАДИ

Телевидение катта куч эканлиги ҳеч кимга сир эмас, албатта.


1997 йилнинг охирлари бўлса керак, “Ҳуррият” газетаси таҳририяти ходимлари ўртасида “Халқаро телеканал” (ҳозирги “Ёшлар”)да “Ҳуқуқ ва бурч” кўрсатувини олиб борувчи Бахтиёр Шоҳназаров исмли журналистнинг фавқулодда дадиллиги, катта-катта муаммоларни ҳеч қўрқмасдан экранга олиб чиқаётгани, ҳуқуқий жиҳатдан ҳам билимдонлиги хусусида гап-сўлар кўпайиб қолди. Зеро, айнан ўша пайтларда газетамизда матбуотдаги энг яхши мақолалар, радио-телевидениедаги энг яхши эшиттириш ва кўрсатувлар имкон қадар таҳлил қилина бошлаган эди.


Тез орада эса бу исми ёдимизга ўрнашиб қолган журналистнинг мақолаларини ҳам ўқий бошладик.


Мана, орадан ўн йилга яқин вақт ўтибди. Бу фурсат мобайнида Б. Шоҳназаров ўзбек матбуотида, хусусан, таҳлилий-танқидий мақолалар ёзувчи қаламкашлар орасида ўзига хос мавқега эга бўлди. 


Бундан уч-тўрт йил бурун, “Моҳият”да ишлаб юрган чоғларимиз Бахтиёр Шоҳназаровнинг мақолаларини бир тўплам ҳолида ўқиб чиқишни ният қилгандик. Ахир, гоҳ “Даракчи”да, гоҳ “Ҳуррият”да бўй кўрсатиб қолаётган битикларнинг барисини ўқиб топиш мушкул эди-да.


Ниҳоят, ушбу истак амалга ошадиганга ўхшаб турибди.


Мазкур тўпламдаги мақолаларни яна бир қайтадан, диққат билан ўқиб чиқдим ва ишонч ҳосил қилдимки, Бахтиёр Шоҳназаров бундан тўрт-беш йил олдин куюнчаклик билан билан ёзган мақолалар ҳамон долзарблигини йўқотмабди. Ҳатто, айтиш мумкинки, аксинча, янада долзарблашибди... 


Назаримда, бу тўпламни бугунги куюнчак, фидойи, зукко, ўз касбига садоқатли, жамиятда мавжуд ютуқлардан қувониб, муаммолардан озор чекадиган ҳақиқий қаламкашнинг ҳаёт йўлига ўхшатиш мумкин. Энг муҳими – муаллиф камолот йўлига тушиб олган. Бу йўл эса ҳеч қачон силлиқ кечмайди.


Агар эътибор берган бўлсангиз, Шоҳназаров мазкур китобда ўқувчи билан худди дўст, сирдош, маслаҳатгўй сифатида самимий суҳбат қуради. Муаллиф ўз ҳис-туйғуларини ўқувчига айтишдан чўчимайди, китобхонни ҳам ошкораликка, дадилликка чақиради. Айни пайтда муаллифнинг “учта олий ўқув юртида ўқигани”, бу даргоҳларда қунт билан таълим олгани мақолаларнинг юксак савиясиданоқ кўриниб туради, яъни Бахтиёр Шоҳназаров биронта мақолани шунчаки ёзмаган, бундай косибликни ўзига раво кўрмаган.


Ғоят қизиқарли даражада тахланган тўпламни ўқиб чиқиш асносида бир мулоҳаза ҳам кўнгилга келди. Одамлар борки, ҳар куни ўн маротабалаб “Ватан!” дея кўкракларига уриб, оғиз кўпиртирадилар. Одамлар борки, Ватанни жимгина, аммо юрак-юракдан, куйиб-ёниб яхши кўрадилар. Шу муҳаббат туфайли жамиятдаги мавжуд муаммоларнинг тезроқ барҳам топишини, Ватан янада гуллаб-яшнашини, унда фуқароларнинг эркин ва озод яшашларини истайдилар. Айримлар ана шундай истак замирида юрак амри ила қўлларига қалам оладилар.

Бахтиёр Шоҳназаров мана шундай қаламкашлардан...


Ҳар қандай замонда ҳам яхши китоб, ҳақиқий тўплам қайсидир маънода жамиятнинг кўзгусига, эл-улус ўпкалай олмайдиган ойнага айланади. Назаримда, Бахтиёр Шоҳназаров мана шундай баҳога лойиқ китоб битибди. Дарҳақиқат, бу тўпламни ўқимасак, ўзимизга зарар қилган бўламиз, холос...

Абдуқаюм Йўлдошев.

29.11.2004.

Муаллиф ҳақида


Бахтиёр Шоҳназаров 1963 йил 20 декабрда Андижон вилоятининг Асака шаҳрида дунёга келган. 1986 йили Тошкент давлат консерваториясининг халқ чолғу асбоблари факультетини ғижжак мутахассислиги бўйича битирган. 1986 – 1990 йилларда Асака туманидаги Ойбек номли 45-ўрта мактабда мусиқа ва ашула ўқитувчиси бўлиб ишлаган. 1990 – 1992 йилларда Тошкент давлат шарқшунослик институти кундузги бўлимида таҳсил олган. 1992 йил октябрида ўқишни давом эттириш учун Туркияга юборилган. Бир йил турк тилини ўрганиш курсларида ўқиган. 1993 – 1996 йилларда Измир шаҳридаги “Дўкуз Эйлул” университетининг магистратурасида “жамиятни бошқариш” мутахассислиги бўйича таҳсил олган. Ўқишни битиргач, Тошкентга қайтиб, икки йил Ўзбекистон Республикаси Олий хўжалик судида ишлаган. 1997 – 2002 йилларда Тошкент давлат юридик институтининг сиртқи бўлимида иккинчи мутахассислик бўйича ўқиган. 

1997 – 2003 йилларда Ўзбекистон телерадиокомпанияси “Ёшлар” телеканалидаги “Ҳуқуқ ва бурч” кўрсатувининг муаллифи ва бошловчиси бўлган. 2002 йилдан адвокатлик фаолияти билан шуғулланиб келмоқда. Республика матбуотида ўзининг турли мавзулардаги мақолалари билан доимий равишда қатнашиб туради. 

Рус, турк, инглиз тилларини билади. Оилали,  икки нафар фарзанди бор. 

“Ўқимасанг ўзингга зарар” муаллифнинг илк китобидир.
